
ACHT DO DHÉANAMH SOCRÚ BREISE I nDÁIL LE
CUMHACHTAÍ ÚDARÁS STÁIT.

[18 Feabhra 1993]

ACHTAÍTEAR AG AN OIREACHTAS MAR SEO A
LEANAS:

1.—San Acht seo—

ciallaíonn “na Coimisinéirí” Coimisinéirí na nOibreacha Poiblí in
Éirinn;

ciallaíonn “an tAire” an tAire Airgeadais;

ciallaíonn “údarás Stáit” aon údarás arb é atá ann—

(a) Aire den Rialtas, nó

(b) na Coimisinéirí.

2.—(1) Beidh cumhacht ag údarás Stáit, agus measfar go raibh
cumhacht aige riamh—

(a) forbairt a dhéanamh, nó a déanamh a thabhairt i gcrích,

(b) foirgnimh nó déanmhais nó oibreacha eile nó maoin de
chuid údaráis Stáit, nó a sholáthróidh údarás Stáit faoi
mhír (a) den fho-alt seo, a chothabháil, a bhainistiú, a
dheisiú, a fheabhsú, a athrú, a mhéadú, a laghdú ó thaobh
méide de, a aistriú as nó déileáil leo, nó léi, thairis sin,

(c) an chothabháil, an bainistiú, an deisiú, an feabhsú, an
t-athrú, an méadú, an laghdú, an t-aistriú as nó an déileáil
réamhráite a thabhairt i gcrích.

(d) earraí a sholáthar, agus seirbhísí, cibé acu ar tháille a íoc
nó saor in aisce, a chur ar fáil.

(2) Beidh ag údarás Stáit, agus measfar go raibh aige riamh, na
cumhachtaí teagmhasacha, forlíontacha, coimhdeacha agus

iarmhartacha go léir is gá nó is fóirsteanach, i dtuairim an údaráis,
chun críocha fheidhmiú na gcumhachtaí réamhráite ag an údarás.

(3) Más rud é, de bharr aon cheann nó gach ceann dá fhorálacha,
go mbeadh, murach forálacha an fho-ailt seo, fo-ailt (1) agus (2) den
alt seo ar neamhréir le cearta bunreachtúla aon duine, beidh cibé
teorainneacha is gá ag gabháil le forálacha na bhfo-alt sin chun a
áirithiú nach mbeidh siad ar neamhréir amhlaidh ach, thairis sin,
beidh lánfheidhm acu agus lánéifeacht leo.

(4) Is le toiliú (ginearálta nó sonrach) an Aire amháin a bheidh
na cumhachtaí dá dtagraítear i bhfo-ailt (1) agus (2) den alt seo agus
a thugtar d’údarás Stáit (seachas an tAire) infheidhmithe tar éis an
tAcht seo a rith.

(5) Ní cumhachtaí in ionad aon chumhachtaí eile a bheidh arna
dtabhairt d’údarás Stáit díreach roimh an Acht seo a rith na
cumhachtaí dá dtagraítear i bhfo-ailt (1) agus (2) den alt seo.

(6) San alt seo, ciallaíonn “forbairt” aon oibreacha a dhéanamh
ar thalamh, i dtalamh nó faoi thalamh nó aon athrú ábhartha a
dhéanamh in úsáid aon déanmhais nó aon talún eile.

3.—Déanfar na caiteachais a thabhóidh an tAire ag riaradh an
Achta seo a íoc as airgead a sholáthróidh an tOireachtas agus
déanfar na caiteachais a thabhóidh Aire den Rialtas seachas an tAire
a íoc, a mhéid a cheadóidh an tAire é, as airgead a sholáthróidh
an tOireachtas.

4.—Féadfar an tAcht um Údaráis Stáit (Forbairt agus
Bainisteoireacht), 1993 a ghairm den Acht seo.


